
Қазақстан Республикасы Экология, 
геология және табиғи ресурстар 
вице-министрі Е.Н.Нысанбаевтың
сөйлейтін сөзі
 
Құрметті депутаттар, отырысқа қатысушылар!
[bookmark: _GoBack]2020 жылғы желтоқсанда Қазақстан Республикасы Парламенті Мәжілісінің қарауына «Өсімдіктер дүниесі туралы» және «Қазақстан Республикасының кейбір заңнамалық актілеріне өсімдіктер дүниесі мәселелері бойынша өзгерістер мен толықтырулар енгізу туралы» Қазақстан Республикасы Заңдарының жобалары енгізілген болатын. 
Аталған заң жобаларын мемлекеттік органдардың, қоғамдық табиғат қорғау ұйымдарының және ғылыми мекемелердің өкілдерінен құралған жұмыс тобы әзірледі. 
Заң жобалары бойынша құқықтық, экономикалық, сыбайлас жемқорлыққа қарсы және экологиялық сараптамалардың қорытындылары мен мүдделі мемлекеттік органдардың келісімдері алынды. 
Заң жобаларын жұртшылық пен бизнес-қоғамдастық қызу талқылаудан өткізді.
Әзірленген «Өсімдіктер дүниесі туралы» заң жобасы өсімдіктер дүниесі объектілерін қорғау, күзету, қалпына келтіру және пайдалану саласындағы мақсаттарды, міндеттерді және құқықтық негіздерді айқындайды. 
Сіздерді әзірленген осы заң жобаларымен таныстыруға   рұқсат етіңіздер.
1-слайд.
Қазіргі уақытта қолданыстағы Орман кодексімен және «Ерекше қорғалатын табиғи аумақтар туралы» Заңмен өсімдіктер дүниесі объектілерін қорғау, молықтыру және пайдалану мәселелері жалпы алаңы 30 млн. га болатын мемлекеттік орман қоры жерлерінде ғана, оның ішінде ерекше қорғалатын табиғи аумақтарда реттелген, ал бұл республика аумағының  11 %-ын ғана құрайды.
Мемлекеттік орман қоры мен ерекше қорғалатын табиғи аумақтар жерінен тыс жерлердегі өсімдіктер дүниесінің объектілерін пайдалану жөніндегі мәселелер заңдармен реттелмеген.
Солай бола тұра, 2017 жылғы 20 ақпанда қабылданған «Жайылымдар туралы» жаңа Қазақстан Республикасының Заңы шамамен 180 млн. га алқаптағы жайылымдық өсімдік ресурстарын пайдалану саласында құқықтық регламенттеуді көздейтінін, бұл республика аумағының шамамен 66%-ын құрайтынын атап өткім келеді. Бұл ретте аталған Заң өсімдіктердің барлығын бірдей қарастырмайды. Өйкені онда   дәрілік өсімдік шикізаты, көпжылдық екпелер, генетикалық және өзге де өсімдік ресурстары сияқты өсімдіктер дүниесінің ілеспе объектілерімен байланысты мәселелер қамтылмаған. 


2-слайд.
Қазақстанда жоғары тамырлы өсімдіктердің 6000-ға жуық түрі, саңырауқұлақтардың 4850 түрі, балдырлардың 2000 түрі, мүктер мен қыналардың 1000 түрі бар. 
Осы өсімдік түрлерінің жалпы санында 1406 түр дәрілік өсімдіктер болып табылады, оның ішінде 220 түр ресми медицинада танылған, 387 түр сирек кездесетін және құрып кету қаупі төнген түр ретінде Қазақстан Республикасының Қызыл кітабына енгізілген, ерте замандардан бері өсіп келе жатқан реликті өсімдіктердің 110 түрі, сондай-ақ өсімдіктердің 698 эндемикалық түрі Қазақстанда ғана өседі.
Табиғи өсімдік ресурстарын оңды-солды пайдалану, олардың өсу ортасының бүлінуі, көне өсімдіктерді адам енгізген бөгде түрлер мен дақылдардың ығыстыруы өсімдіктердің түр саналуандығының азаюы мен азып-тозуына теріс әсер етуі әбден мүмкін.   
3-слайд 
Мысалы, кедендік статистика деректері бойынша қазақстандық мия тамырын өткізудің негізгі нарықтары Қытай, Түркия, АҚШ болып табылады. 
АҚШ-қа 2014-2016 жылдары 1246,5 тонна тасып әкетілді. Түркияға сол кезеңде 1629,4 тонна шығарылды. 
Қытайға 2018-2020 жылдары 30 739,9 тонна мия тамыры жөнелтілді, бұл нақты өңірлер бойынша мия тамырын дайындаудың Ботаника және фитоинтродукция институты ұсынып отырған ықтимал көлемінен жалпы алғанда едәуір асып түседі. 
Республика аумағына өсімдіктердің бөгде текті түрлерін бақылаусыз әкелу қаупі орын алып отыр.
Мысалы, «Медеу» өңірлік табиғи паркінің аумағында ғылыми зерттеулердің нәтижелері бойынша өсімдіктің бөтен текті түрі – осында Солтүстік Америкадан өткен ғасырдың      60-шы жылдары әкелінген «Асер Негундо» үйеңкесінің таралуы байқалады, ол өсімдіктердің көне түрлерін ығыстыруда.
4-слайд.
Қазіргі уақытта өсімдіктер дүниесін пайдалануды реттеуге байланысты жекелеген нормаларды Қазақстан Республикасының Экологиялық, Жер, Су, Кәсіпкерлік кодекстері, «Қазақстан Республикасындағы сәулет, қала құрылысы және құрылыс қызметі туралы» Қазақстан Республикасының Заңы қамтиды, бірақ олар Қазақстандағы өсімдіктер дүниесінің гендік қоры мен генетикалық ресурстарын қорғау және пайдалану саласындағы мәселелерді регламенттемейді. 
Осылайша, осынау маңызды табиғи объектіге қатысты мемлекеттік құқықтар мен мүдделерді қорғау тетіктерін айқындайтын біртұтас, сан салалы заңнамалық актінің жоқ екенін, өсімдіктер дүниесін оның бүкіл саналуандылық күйінде қорғауға, молықтыруға және ұтымды пайдалануға реттеушілік талаптар қойылмай отырғанын атап өткен жөн. 
Осыған байланысты, «Өсімдіктер дүниесі туралы» Қазақстан Республикасының арнайы Заңын қабылдау қажеттілігі орын алып отыр.
5-слайд. 
 «Өсімдіктер дүниесі туралы» Қазақстан Республикасы Заңының жобасын әзірлеу кезінде халықаралық тәжірибе ескерілді. 
Өсімдіктер дүниесі туралы  мұндай заңдар Австралияда, Канадада, Оңтүстік Кореяда және Еуропалық Одақ елдерінде бар. Бұл заңдар өсімдіктер дүниесінің объектілерін сақтау мен   ұтымды пайдалануды қамтамасыз етуге бағытталған. 
Жақын шет елдерде өсімдіктер дүниесі туралы  заңдар Арменияда, Белоруссияда, Қырғызстанда, Түрікменстанда, Өзбекстанда және Украинада қабылданған.
6-слайд.
«Өсімдіктер дүниесі туралы» заңды қабылдау қажеттілігі Қазақстан қатысатын халықаралық конвенциялардың ережелеріне негізделген. 
Мына слайдта Қазақстан Республикасы тарабы болып табылатын конвенциялардың тізбесі келтірілген. 
Аталған конвенциялардың мүшесі бола отырып Қазақстан өзіне қорғалатын аудандардағы немесе олардан тыс жерлердегі биологиялық әртүрлілікті сақтау үшін,  олардың сақталуы мен орнықты пайдаланылуын қамтамасыз ету үшін маңызы зор биологиялық ресурстарды реттеу немесе ұтымды пайдалану жөнінде міндеттемелер алады.
7-слайд 
 «Өсімдіктер дүниесі туралы» Заң жобасын қабылдаудың негізгі мақсаттары мынадай: 
Бірінші - республиканың бүкіл аумағында өсімдіктер дүниесі объектілерін олардың  қаз-қалпындағы күйінде қорғау және пайдалану саласындағы қатынастарды реттеуді, сондай-ақ олардың өсу ортасын қорғауды қамтамасыз ету; 
Екінші - табиғи өсімдік ресурстарын және өсімдіктер дүниесінің генетикалық қорын сақтау, молықтыру, ұтымды және теңгерімді пайдалану мәселелерін тиімді басқару, халықтың осы табиғи ресурстарға деген қажеттіліктерін қанағаттандыру үшін жағдай жасау; 
Үшінші – өсімдіктер дүниесінің ресурстарын пайдаланушы жеке және заңды тұлғалардың құқықтары мен міндеттерін белгілеу, сондай-ақ өсімдіктер дүниесінің объектілерін қорғау және пайдалану саласында заңдылық пен құқықтық тәртіпті нығайту. 
8-слайд. 
Заң жобасының реттеу аясы табиғи жағдайларда өсетін өсімдіктер дүниесінің объектілерін, сондай-ақ генетикалық қорын молықтыру және сақтау мақсатында дақыл ретінде ұсталатын жабайы өсетін өсімдіктердің қамтиды.    
Өсімдіктер дүниесі саласындағы қатынастар объектілері:
жоғары өсімдіктер, мүктер, қыналар, саңырауқұлақтар, балдырлар және өздерінің табиғи өсу ортасында олар қалыптастыратын қауымдастықтар; 
өсімдіктер дүниесінің туынды объектілері; 
табиғи флораның тірі және гербарийлік коллекциялары; 
өсімдіктер дүниесі объектілерінің өсу ортасы болып табылады.
9-слайд,
«Өсімдіктер дүниесі туралы» заң жобасының ережелері: 
өткізу немесе тұтыну мақсатында мемлекеттік немесе жеке меншіктегі жер учаскелерінде жасанды жағдайларда өсірілетін өсімдіктер дүниесінің объектілеріне;    
· ауылшаруашылық өсімдіктеріне қолданылмайды.
        10-слайд.
«Өсімдіктер дүниесі туралы» заңның жобасы кіріспеден, бөлімдерден, тараулардан және баптардан тұрады, олар:   
тиісті ұғымдық аппаратты; 
өсімдіктер дүниесін қорғау, молықтыру және пайдалану саласындағы қатынастардың объектілері мен субъектілерін айқындауды;
жеке тұлғалардың, қоғамдық бірлестіктердің өсімдіктер дүниесі саласындағы құқықтары мен міндеттерін; 
мемлекеттік реттеу тәртібін;
басқарудың барлық деңгейіндегі мемлекеттік органдардың құзыретін қамтиды. 
Жекелеген бөлімдер мен тараулар: 
дәрілік, жайылымдық және өзге де өсімдік ресурстарын қорғауға және күзетуге; 
эндемикалық, сирек кездесетін және құрып кету қаупі төнген түрлерді қорғауға; 
өсімдіктер дүниесінің генетикалық қорын қорғауға; 
бөтен текті түрлерді жерсіндіруге және олардың таралуын реттеуге; 
ғылыми зерттеулер жүргізуге арналған.
Бұдан басқа, өсімдіктер дүниесінің жай-күйі мен оны пайдалануды есепке алу мен мониторинг жүргізу, өсімдіктер дүниесінің объектілерін қорғау мен орнықты пайдалану саласында тиісті экономикалық тетікті қолдану тәртібін, сондай-ақ халықаралық ынтымақтастықты айқындайтын нормалар көзделуде.
11-слайд. 
«Өсімдіктер дүниесі туралы» Заң жобасының нормаларын толық іске асыру үшін Азаматтық, Жер, Орман және Кәсіпкерлік кодекстеріне, сондай-ақ «Өсімдіктер карантині туралы», «Қазақстан Республикасындағы жергілікті мемлекеттік өзін-өзі басқару туралы», «Өсімдіктерді қорғау туралы», «Ерекше қорғалатын табиғи аумақтар туралы» және «Жайылымдар туралы» заңдарға түзетулер енгізу көзделеді.
12-слайд.
«Өсімдіктер дүниесі туралы» заң жобасын қабылдаудан оң құқықтық, әлеуметтік-экономикалық және экологиялық нәтижелер күтіледі. Олар мынадай: 
1) өсімдіктер дүниесінің ресурстарын қорғау, молықтыру және пайдалану мәселелері бойынша құқықтық тетіктер енгізу; 
2) өсімдіктер дүниесі саласындағы жалпымемлекеттік міндеттерді шешу шараларын іске асыру, сондай-ақ өсімдік ресурстарын пайдалану (жинау, өңдеу) саласында инвестициялар тарту және шағын бизнесті дамыту; 
3) Республиканың бүкіл аумағында өсімдіктер дүниесінің объектілерін күзету мен қорғауды жақсарту, олардың орнықтылығын арттыру, сондай-ақ халыққа экологиялық тәрбие мен білім беру деңгейін көтеру.
Құрметті депутаттар, заң жобасы туралы қысқаша ақпарат осы. Егер сұрақтар болса, біз оларды талқылауға дайынбыз.

Назарларыңызға рахмет!
 
